
Comhaltachtaí PhD i ROINN NA GAEILGE, 2009-10

Tá Roinn na Gaeilge ag tairiscint DHÁ CHOMHALTACHT DOCHTÚIREACHTA TEAGAISC ag tosú sa bhliain acadúil 2009-10, ar luach €15,000 sa bhliain go ceann ceithre bliana. Beidh taithí teagaisc mar chuid d’oiliúint an Chomhalta. Fáilteofar roimh iarratais ó mhic léinn cháilithe ar mian leo taighde a dhéanamh trí Ghaeilge in aon cheann de na réimsí taighde atá á saothrú i Roinn na Gaeilge. Ní foláir d’iarrthóirí ar a laghad Bunchéim BA le hOnóracha 2.1 (nó a comhionann) a bheith acu in ábha(i)r c(h)uí. Bheadh Bunchéim BA le hOnóracha 1.1 agus/nó Céim MA/MLitt (nó a comhionann) inmhianaithe.

Geallann Roinn na Gaeilge an méid seo a leanas do Chomhalta Dochtúireachta Teagaisc:

1. Íocfar €15,000 in aghaidh na bliana i leith gach comhaltachta go ceann tréimhse ceithre bliana ar a mhéad, ag tosú i Meán Fómhair 2009. Déanfar athnuachan go bliantúil ar an gcomhaltacht ag brath ar dhul chun cinn sásúil an Chomhalta.

2. Cuirfidh Roinn na Gaeilge ionad oibre le háiseanna ríomhaireachta agus idirlín ar fáil don Chomhalta le linn tréimhse na comhaltachta.

3. Cuirfidh Roinn na Gaeilge agus Coláiste na nDán, na nEolaíochtaí Sóisialta agus an Léinn Cheiltigh na seirbhísí seo a leanas ar fáil don Chomhalta le linn tréimhse na comhaltachta: clár ionduchtaithe, oiliúint taighde agus comhairle ghairmiúil.

4. Tabharfaidh an Feighlí Tráchtais, ar ball d’fhoireann lánaimseartha Roinn na Gaeilge a bheas ann/inti, comhairle agus treoir leanúnach don Chomhalta le linn tréimhse na comhaltachta agus casfaidh an Feighlí leis an gComhalta go rialta de réir ghnáthchleachtais feighlíochta Roinn na Gaeilge.

5. Tabharfaidh an Feighlí Tráchtais comhairle agus treoir don Chomhalta le linn tréimhse na comhaltachta maidir le ceardlanna oiliúna, seimineáir, comhdhálacha, deiseanna foilseacháin srl., de réir mar a oirfidh.

6. Beidh coiste stiúrtha taighde ar leith ag gach Comhalta ar a mbeidh an Feighlí Tráchtais agus beirt bhall foirne eile le taithí taighde.  Beidh Ollamh an Ábhair nó Ceann na Roinne mar bhall den choiste sin agus mar Stiúrthóir tráchtais don Chomhalta, agus cuirfidh sé/sí comhairle ar an gComhalta nó déanfaidh sé/sí idirghabháil ar son an Chomhalta sa chás gur ghá sin.

7. Beidh áiseanna uilig Leabharlann James Hardiman ar fáil don Chomhalta agus cuirfidh Roinn na Gaeilge ciste ar fáil don Chomhalta maidir le hiasachtaí idirleabharlainne.

8. Cuideoidh an Feighlí Tráchtais leis an gComhalta tuairiscí scríofa rialta (faoi dhó sa bhliain) a chur ar fáil maidir lena d(h)ul chun cinn sa togra taighde. Cuirfear na tuairiscí seo chuig Ceann Roinn na Gaeilge a chuirfidh iad i láthair chruinniú de chuid na Roinne.

Is iad seo a leanas dualgais na comhaltachta:

1. Tabhairt faoin taighde ar bhonn lánaimseartha (meánlíon uaireanta oibre = 35 uaire sa tseachtain, le 21 lá saoire sa bhliain)

2. Beidh an Comhalta lonnaithe ar champas na hOllscoile, seachas le linn obair pháirce a bhaineann leis an taighde.

3. Casfaidh an Comhalta leis an bhFeighlí ar bhonn rialta de réir mar a aontóidh an bheirt acu.

4. Déanfaidh an Comhalta freastal ar sheisiúin ionduchtaithe, seisiúin eolais faoi shláinte agus sábháilteacht, agus ar sheisiúin léinn eile de réir mar a iarrfaidh Ceann na Roinne, san áireamh Teastas Choláiste na nDán, na nEolaíochtaí Sóisialta agus an Léinn Cheiltigh i bhForbairt Iarchéime.

5. Déanfaidh an Comhalta freastal chomh fada agus is féidir ar imeachtaí (léachtaí, seimineáir srl.) Roinn na Gaeilge, Choláiste na nDán, na nEolaíochtaí Sóisialta agus an Léinn Cheiltigh agus OÉ Gaillimh sa méid agus go mbaineann siad lena c(h)uid oibre.

6. Cloífidh an Comhalta le spriocdhátaí a bhainfidh le tascanna éagsúla dá c(h)uid taighde.

7. Déanfaidh an Comhalta suas le 3 huaire teagaisc fochéime sa tseachtain le linn an tseimeastair faoi threoir Cheann na Roinne.

8. Cuirfidh an Comhalta tuairisc scríofa ar fáil do Roinn na Gaeilge faoi dhó sa bhliain ar an dul chun cinn atá déanta ar a c(h)uid taighde.

9. Cuirfidh an Comhalta isteach go bliantúil ar Scoláireacht IRCHSS agus ar aon scoláireachtaí cuí eile de réir mholadh Cheann na Roinne le linn tréimhse na comhaltachta.

10. I láthair na huaire is féidir an Chomhaltacht a shealbhú ag an am céanna le deontas údaráis áitiúil nó le scoláireacht rialtais. Sa chás go bhfuil deontas nó scoláireacht ag Comhalta a chlúdaíonn táillí an chúrsa íocfar iomlán na comhaltachta (€15,000) go díreach leis an gComhalta. Sa chás nach bhfuil deontas nó scoláireacht ag Comhalta a chlúdaíonn táillí an chúrsa bainfear na táillí sin as airgead na comhaltachta. €4,035 an táille do mhac léinn lánaimseartha PhD don seisiún 2009-10. Tá athbhreithniú á dhéanamh i láthair na huaire ar an socrú seo, agus is féidir go ndéanfar a mhalairt de shocrú son seisiún 2009-10.

11. Is féidir an Chomhaltacht a shealbhú i dteannta scoláireachtaí/duaiseanna eile ar choinníoll nach rachaidh a luach sin thar €5,000 in aon bhliain amháin. Caithfear Ceann Roinn na Gaeilge a chur ar an eolas faoi aon scoláireacht/duais bhreise den chineál sin.

Íocaíochtaí Comhaltachta

1. Is scoláireachtaí iad na comhaltachtaí seo agus dá réir sin níl aon dliteanas cánach ag gabháil leo. Ní fostaithe de chuid na hOllscoile iad na Comhaltaí.

2. D’fhonn is gur féidir an Chomhaltacht a íoc, ní foláir do Chomhaltaí

a. A bheith cláraithe do dhochtúireacht i Roinn na Gaeilge

b. Clárú chuile bhliain dá gcúrsa dochtúireachta

c. An táille cuí cláraithe don chúrsa a íoc

d. Glacadh le téarmaí na comhaltachta

3. Íocfar an Chomhaltacht ina gálaí cothroma thar thréimhse bliana ó Mheán Fómhair go Lúnasa.

Tá sé de cheart ag Roinn na Gaeilge, Ollscoil na hÉireann, Gaillimh, téarmaí na comhaltachta seo a athrú uair ar bith. Ní bhronnfar comhaltachtaí ach ar iarrthóirí atá cáilithe go cuí de réir bhreithiúnas Roinn na Gaeilge.

Eolas agus Teagmháil

Le cúrsaí a phlé go neamhfhoirmiúil, déan teagmháil leis an an Ollamh Gearóid Denvir, Ceann Roinn na Gaeilge, Teil: +353-91-492560, nó ríomhphost gearoid.denvir@oegaillimh.ie. Tá tuilleadh faisnéise, maille le téarmaí tagartha na comhaltachta le fáil ar láithreán gréasáin Roinn na Gaeilge www.nuigalway.ie/gaeilge nó ó Rúnaí na Roinne.
Ba chóir d’iarrthóirí trí chóip dá n-iarratas a chuimseoidh:

i. litir chlúdaigh

ii. curriculum vitae
iii. fianaise ar thorthaí scrúduithe go dáta (i gcás iarrthóirí nach céimithe de chuid Ollscoil na hÉireann, Gaillimh iad)

iv. cuntas c.2,000 focal ar a dtogra taighde

v. sampla scríbhneoireachta (m.sh., alt acadúil nó liteartha a bheadh i gcló, nó aiste acadúil a scríobhadh mar chuid de chúrsa BA nó MA)

vi. ainm bheirt mholtóirí acadúla
vii. Foirm Iarratais Iarchéime do Choláiste na nDán, na nEolaíochtaí Sóisialta agus an Léinn Cheiltigh comhlánaithe go cuí

a sheoladh chuig: An Rúnaí, Roinn na Gaeilge, Ollscoil na hÉireann, Gaillimh.

Ba chóir d’iarrthóirí cur isteach freisin ar chomhaltachtaí iarchéime Choláiste na nDán, na nEolaíochtaí Sóisialta agus an Léinn Cheiltigh. Tá faisnéis faoi chomhaltachtaí iarchéime gColáiste na nDán, na nEolaíochtaí Sóisialta agus an Léinn Cheiltigh le fáil ag an seoladh seo a leanas: http://www.nuigalway.ie/faculties_departments/arts/postgraduate.html.

Is é an dáta deiridh d’iarratais a bheith faighte

5.00 pm, 8 Bealtaine 2009
